
Haragia barazkijaleentzat 

okelaren ordezkoaren bila. Nazioarteko ikertzaile talde batek bi metodo proposatu ditu haragia laborategian sortzeko eta, animaliarik hil gabe, elikagaia industrialki ekoizteko. 


edu lartzanguren - DONOSTIA 

Winston Churchillek argi ikusi zuen ideia 1932. urtean: «Ez du zentzurik oilasko oso bat hazteak gero paparra edo hegala jateko. 50 urte barru, gai izango gara zati horiek banaka hazteko, inguru egoki batean». Erresuma Batuko lehen ministro zenak emandako epea aspaldi gaindituta ere, nazioarteko ikertzaile talde batek bi era proposatu berri ditu haragia laborategian ekoizteko, baserrian edo haztegian beharrean. Okela hori merkeagoa eta osasungarriagoa izango litzateke, eta munduko gosea arinduko luke. Okelak kalte gutxiago egingo lieke ingurumenari eta haragijaleen kontzientziari, oilasko, zerri edo behirik hil gabe lortuko bailitzateke. 

Zientzia-fikzioa ematen du, baina horretarako teknologia dagoeneko badagoela esan dute Herbehereetako, Erresuma Batuko eta Ameriketako Estatu Batuetako zientzialariok, Tissue Engineering aldizkariaren azken alean. «Zelula bakar batekin munduak urtebetean jaten duen haragia sor dezakezu, teorian», dio Jason Matheny New Harvest (uzta berria) taldeko ikertzaileak. Laborategian hazitako haragiaren abantailak nabarmentzen ditu Mathenyk: «Elikagaiak kontrola ditzakezu. Esaterako, haragi gehienek Omega 6 gantz-azido asko dute, eta horrek kolesterol altua eta bestelako osasun arazoak eragiten ditu. In vitro hazitako haragian hori Omega 3 azidoarekin ordezka dezakezu, hori osasungarria delako». 

Zerririk gabeko zerrikia NASAk frogatua zuen, 2002an, posible zela haragia laborategian haztea. Espazio bidaietan pentsatzen egin zituzten saiook, eta arrain haragi puska txikiak ekoiztea lortu zuten. Boluntario batzuei eman zieten probatzeko, eta usain ona zuela esan zuten denek. Inork ez zuen jan, ordea. 

Mathenyren taldeak haragia industrialki ekoizteko proposatu duen lehen metodoan, zelulak xafla handitan haziko lirateke, geruza fin batean. Gero, zerrendak pilatuko lirateke, pisuak ehuna trinkotu dezan. Abereen haragiak duen egitura lortzeko ezinbestekoa da ehunoi «ariketa» eginaraztea. Horretarako, deskarga elektrikoak erabiliko lituzkete.Bigarren metodoan, hiru dimentsioko multzotan haziko lituzkete zelulok. Horretarako NASAk sorturiko bioerreaktoreak moldatuko lirateke. Bioerreaktoreek grabitaterik gabeko giroa sortzen duten makinak dira. Zelula kultiboak gehiago eta azkarrago hazten dira horietan. Zelulok trinkotzeko, tenperatura aldaketa txikiak erabiliko lituzkete. Horrela lorturiko haragia, okel prozesatu gisa aurkeztuko litzateke, hau da, hanburgesa, saltxitxa edo egiturarik gabeko beste haragi mota gisa.«Egun aia itxura duen gauza bat egin daiteke, diru asko gastatuta», dio Mathenyk, «baina egitura duen zer edo zer egiteko, xerra bat esaterako, denbora asko beharko dugu oraindik». 

Egungo haragiaren antzekoa Laborategiko haragia oso erakargarria ez dela izango argudiatzen dute ideiaren aurkariek. Mathenyren taldeak, ordea, egungo haragi gehiena oso antzekoa dela argudiatzen du. Izan ere, egungo haragi prozesatuak okel puska txikiz osaturik daude eta egonkortzaileen bidez trinkotzen dira. Angulen ordezkoak dira adibiderik argiena. 

Mathenyk argudiatzen duenez, ezin da esan egun haragia ekoizteko erabiltzen diren sistemak «naturalak» direla. «Basoan abereak ez daude leku itxietan sartuta, estu-estu, eta ez diete antibiotikorik ematen hazteko».Ikusteko dago ideiak barazkijaleak erakarriko ote dituen. Askok jaten dituzte dagoeneko haragiaren ordezkoak: soian oinarrituriko teknologia da. 
